ՏԵՂԵԿԱՆՔ
«Հայաստանի Հանրապետության ընտրական օրենսգրքում փոփոխություններ և լրացումներ կատարելու մասին»  և  «Կուսակցությունների մասին» սահմանադրական օրենքում փոփոխություններ կատարելու մասին» Հայաստանի Հանրապետության սահմանադրական օրենքների,  «Տեղական ինքնակառավարման մասին» օրենքում փոփոխություններ և լրացումներ կատարելու մասին» և «Երևան քաղաքում տեղական ինքնակառավարման մասին» օրենքում փոփոխություններ և լրացում կատարելու մասին» օրենքների նախագծերի վերաբերյալ առաջարկությունների և առարկությունների մասին
	Առաջարկության հեղինակը և առաջարկության ներկայացման ժամկետը
	Առաջարկության կամ առարկության բովանդակությունը
	Եզրակացություն
	Կատարված փոփոխությունը

	ՀՀ ֆինանսների նախարարություն
13.12.2019թ.

№01/11-1/20682-2019


	ՀՀ ֆինանսների նախարարությունն ուսումնասիրել է «Հայաստանի Հանրապետության ընտրական օրենսգրքում փոփոխություններ և լրացումներ կատարելու մասին», ««Կուսակցությունների մասին» Հայաստանի Հանրապետության սահմանադրական օրենքում փոփոխություններ կատարելու մասին» սահմանադրական օրենքների, «Տեղական ինքնակառավարման մասին» Հայաստանի Հանրապետության օրենքում փոփոխություններ և լրացումներ կատարելու մասին» և «Երևան քաղաքում տեղական ինքնակառավարման մասին» Հայաստանի Հանրապետության օրենքում փոփոխություններ և լրացում կատարելու մասին» օրենքների նախագծերը և հայտնում է, որ առաջարկություններ և դիտողություններ չունի:
	Ընդունվել է ի գիտություն
	

	ՀՀ կենտրոնական ընտրական հանձնաժողով

09.12.2019թ. №01-532
	«Հայաստանի Հանրապետության ընտրական օրենսգրքում փոփոխություններ և լրացումներ կատարելու մասին» Հայաստանի Հանրապետության սահմանադրական օրենքի նախագծի (այսուհետ՝ Նախագիծ) վերաբերյալ առաջարկությունները հանգում են հետևյալին․
1) Նախագծի 1-ին հոդվածն առաջարկվում է շարադրել հետևյալ խմբագրությամբ․ «Հայաստանի Հանրապետության ընտրական օրենսգիրք» Հայաստանի Հանրապետության սահմանադրական օրենքի (այսուհետ` Oրենսգիրք) 5-րդ հոդվածը շարադրել հետևյալ խմբագրությամբ. «Ազգային ժողովը, տեղական ինքնակառավարման մարմինները, բացառությամբ համայնքների ավագանիների կողմից ընտրվող համայնքների ղեկավարների, ընտրվում են անմիջականորեն՝ ընտրողների կողմից»:
	Ընդունվել է
	Նախագծի 1-ին հոդվածը խմբագրվել է:

	
	2) Նախագծի 2-րդ հոդվածն առաջարկվում է շարադրել հետևյալ խմբագրությամբ «Օրենսգրքի 8-րդ հոդվածի 4-րդ մասի առաջին նախադասությունում «Երևան քաղաքի (այսուհետ` Երևան), Գյումրի քաղաքի (այսուհետ՝ Գյումրի), Վանաձոր քաղաքի (այսուհետ՝ Վանաձոր) ավագանիների» բառերը փոխարինել «համամասնական ընտրակարգով անցկացվող համայնքի ավագանու» բառերով:

Առաջարկության նպատակն է չփոփոխել օրենսգրքի տերմինաբանական միասնությունը, բացի այդ, Նախագծում կիրառված «համամասնական ընտրակարգով ընտրվող համայնքների» եզրույթը միանշանակ սխալ է, քանի որ ընտրվում է ոչ թե համայնքը, այլ մարմինը:

Նշված առաջարկությունն ամբողջությամբ վերաբերում է նաև նախագծի 4-12-րդ և Նախագծի մնացյալ բոլոր հոդվածներին, որոնք վերաբերում են սկզբունքորեն նույն բովանդակային փոփոխությանը։
	Ընդունվել է
	Նախագծի 2-րդ հոդվածը և առնչվող հոդվածները խմբագրվել են:

	
	3) Նախագծի 4-րդ հոդվածով Օրենսգրքի 13-րդ հոդվածում կատարվում է փոփոխություն, որի համատեքստում այն բոլոր համայնքներում, որտեղ անցկացվում է համամասնական ընտրակարգով ընտրություններ, լիազոր մարմինն ընտրողների ցուցակը` ըստ ընտրական տեղամասերի, քվեարկության օրվանից 40 օր և 4 օր առաջ տեղադրում է համացանցում՝ www.police.am հասցեով: Համացանցում ըստ ընտրական տեղամասերի տեղադրված ընտրողների ցուցակները պետք է ունենան ներբեռնվելու հնարավորություն:

Նախ, անհասկանալի է, ինչու այս կանոնակարգումը, որի շրջանակները ընդլայնվում են, չի տարածվում բոլոր համայնքների վրա: Կարծում ենք, ճիշտ է այն կիրառել բոլոր ընտրությունների ժամանակ և միաժամանակ նախատեսել, որ ՏԻՄ արտահերթ ընտրությունների ժամանակ  ցուցակները հրապարակվում են նույն օրը, երբ դրանք տրամադրվում են տեղամասային կենտրոնում փակցնելու համար: Ի դեպ, դրանք հստակ ժամկետներ են, որոնք սահմանված են Օրենսգրքով:
	Ընդունվել է մասնակի
	Նախագծի 13-րդ հոդվածի 2-րդ մասը խմբագրբել է նախորդ առաջարկության տրամաբանությամբ, իսկ Երևանի, Գյումրու, Վանաձորի ավագանիների ընտրությունների ժամանակ ընտրողների ցուցակների առնչվո դրույթը տարածվել է ընդհանուր առմամբ համամասնական ընտրակարգով անցկացվող համայնքների ավագանիների ընտրությունների վրա:

	
	4) Նախագծի 9-րդ հոդվածի 

ա) 1-ին կետն առաջարկվում շարադրել հետևյալ խմբագրությամբ.

«1) 2-րդ կետում «Գյումրու, Վանաձորի ավագանիների ընտրությունների, համայնքի ղեկավարի և ավագանու անդամի» բառերը փոխարինել «իր կողմից կազմակերպվող տեղական ինքնակառավարման մարմինների» բառերով.»։
բ) 3-րդ կետն առաջարկվում շարադրել հետևյալ խմբագրությամբ.

«3) 10-րդ կետը շարադրել նոր խմբագրությամբ.

«10) գրանցում է տեղական ինքնակառավարման մարմինների (բացառությամբ Երևանի ավագանու) ընտրություններին մասնակցող կուսակցությունների ընտրական ցուցակները, ինչպես նաև համայնքի ղեկավարի և ավագանու անդամի թեկնածուներին: Կուսակցությունների ընտրական ցուցակներում ընդգրկված թեկնածուներին, ինչպես նաև համայնքի ղեկավարի և ավագանու անդամի թեկնածուներին տալիս է Կենտրոնական ընտրական հանձնաժողովի սահմանած նմուշի վկայական.»․
գ) լրացնել 4-րդ կետ՝ հետևյալ խմբագրությամբ.

«11-րդ կետն ուժը կորցրած ճանաչել»։
Նշված առաջարկը պայմանավորված է այն հանգամանքով, որ Օրենսգրքի 52-րդ հոդվածի 1-ին մասի 11-րդ կետն ուժը կորցրած չճանաչելու պարագայում պետք է նախատեսել, որ վկայականներ են տրամադրվում նաև համայնքի ղեկավարին և անագանու անդամի ընտրված թեկնածուներին:
	Ընդունվել է մասնակի
	«ա» և «բ» կետերով կատարված առաջարկություններն ընդունվել են, «գ» կետով կատարվածը՝ ոչ, քանի որ տարածքային ընտրական հանձնաժողովի կողմից համամասնական ընտրակարգով ընտրված համայնքների ավագանու անդամներին գրանցելու և վերջիններիս Կենտրոնական ընտրական հանձնաժողովի սահմանած նմուշի վկայական տրամադրելու լիազորությունը հնարավոր չէ վերապահել այլ հանձնաժողովի:

	
	5) Նախագծի 13-րդ հոդվածով առաջարկվող Օրենսգրքի 104.1 հոդվածի 2-րդ պարբերությունն առաջարկվում է շարադրել հետևյալ խմբագրությամբ. «Սույն մասում նշված ընտրողների թիվը յուրաքանչյուր համայնքի համար հաշվարկվում է՝ հիմք ընդունելով սույն օրենսգրքի 12-րդ հոդվածի 2-րդ մասին համապատասախան տրամադրված տեղեկանքում նշված ընտրողների թիվը»:
	Ընդունվել է
	Առաջարկվող փոփոխությունը կատարվել է

	
	6) Նախագծի 13-րդ հոդվածով առաջարկվող Օրենսգրքի 104.2-րդ հոդվածում, կարծում ենք, պետք է կիրառվի ավելի ճկուն մեխանիզմ: Մասնավորապես, Նախագծով առաջարկվում է․
«4. Մինչև 4000 ընտրող ունեցող համայնքներում (բացառությամբ բազմաբնակավայր համայքների)  անց են կացվում համայնքի ղեկավարի և ավագանու անդամի մեծամասնական ընտրակարգով ընտրություններ:

5. 4000 և ավելի ընտրող ունեցող համայնքներում ինչպես նաև մինչև 4000 ընտրող ունեցող բազմաբնակավայր համայնքներում անց են կացվում համայնքի ավագանու համամասնական ընտրակարգով ընտրություններ:»։
Համաձայն Նախագծի 4000 և ավելի ընտրող ունեցող համայնքներում անց են կացվում համայնքի ավագանու համամասնական ընտրակարգով ընտրություններ: Հնարավոր են իրավիճակներ, երբ ընտրողների թվով պայմանավորված, օրինակ՝ ընտրությունները նշանակելիս, համայնքում լինեն 4000 կամ ավելի ընտրողներ, սակայն հետագայում այդ թիվը կարող է նվազել (հնարավոր է նաև հակառակ պատկեր), ապա ինչ իրավական հետևանքներ են առաջանալու: Նման մոտեցման դեպքում չի բացառվում նաև, որ մի հերթական ընտրությունն անցկացվի մեկ ընտրակարգով, հաջորդ ընտրության ժամանակ այն փոփոխվի:

Կարծում ենք, որ ընտրակարգի որոշումն ընտրողների թվի հետ կապելը կարող է առաջացնել իրավական անորոշություն ընտրական գործընթացի բոլոր մասնակիցների համար, իսկ եթե նկատի ունենանք արտահերթ ընտրությունների համար սահմանված կարճ ժամկետները, ապա գործընթացի մասնակիցների համար կարող են առաջանալ լրջագույն բարդություններ:

Հերթական ընտրությունը նշանակում է մարզպետը, իսկ արտահերթը՝ ՀՀ կառավարությունը: Այս դեպքում անհրաժեշտ է սահմանել, որ ընտրությունը նշանակելու մասին իրավական ակտով հենց սահմանվի ընտրակարգը: Կարծում ենք, որ նշված իրավական ակտի ընդունումից հետո սահմանված ընտրակարգի փոփոխություն որևէ պատճառով պայմանավորված չի կարող տեղի ունենալ՝ ելնելով ընտրական գործընթացի բոլոր մասնակիցների համար կանխատեսելիություն ապահովելու նկատառումներից: 

Կարծում ենք նաև, որ պետք է լիազոր պետական մարմնի համար սահմանել պարտավորություն՝ մշտապես հրապարակելու  բազմաբնակավայր համայնքների ցանկը, ինչպես նաև յուրաքանչյուր համայնքի համար ՏԻՄ լիազորությունների ավարտման օրը:
	Ընդունվել է 
	Նախագծի անցումային դրույթներում նախատեսվել է կարգավորում:

	
	7) Նախագծի 15-րդ հոդվածից առաջարկվում է հանել «19-րդ գլուխը և» բառերը։
	Ընդունվել է
	15-րդ հոդվածից «19-րդ գլուխը և» բառերը հանվել են

	
	8) Նախագծի 16-րդ հոդվածում, կարծում ենք, ճիշտ է վերականգնել գործող կանոնակարգումը, ըստ որի մինչև 500 ընտրող ունեցող համայնքի դեպքում համայնքի ղեկավարի թեկնածուն և ավագանու անդամն ընտրական գրավ չէր վճարում: Նշվածը  պայմանավորված էր այն հանգամանքով, որ բազմաթիվ փոքր համայնքներում գրավի պահանջը խնդիր էր առաջացնում բավարար թվով թեկնածուներ առաջադրվելիս:

Նույն հոդվածի 2-րդ պարբերությունը առաջարկվում է շարադրել հետևյալ խմբագրությամբ. 

«Սույն մասում նշված ընտրողների թիվը յուրաքանչյուր համայնքի համար հաշվարկվում է՝ հիմք ընդունելով սույն օրենսգրքի 12-րդ հոդվածի 2-րդ մասին համապատասախան տրամադրված տեղեկանքում նշված ընտրողների թիվը»:
	Ընդունվել է 
	Առաջարկվող փոփոխությունները կատարվել են:

	
	9) Նախագծի 19-րդ հոդվածը անհրաժեշտ է հանել, քանի որ առաջարկվող իրավակարգավորումը չի ապահովում ՏԻՄ մարմնի բնականոն գործունեության շարունակականությունը:
	Չի ընդունվել
	Առաջարկվող կարգավորումն ունի հետևյալ նպատակը: Բազմաթիվ են դեպքերը, երբ, օրինակ,  համայնքի ղեկավարի լիազորությունները լրանում են որևէ պայմանական ամսվա 30-ին, իսկ այդ տարվա սահմանված հերթական ընտրության օրն է այդ նույն ամսվա 25-ը, իսկ մյուս հերթական ընտրության օր է սահմանված 4 ամիս անց: տրամաբանական է, որ օրենքը պետք է այս դեպքում ճկուն լինի և թույլ տա ընտրության օր սահմանել համայնքի ղեկավարի լիազորությունների ավարտից առավել մոտ օրը:

	
	10) Նախագծի 23-րդ հոդվածում Համամասնական ընտրակարգով ընտրվող համայնքների բառերը փոխարինել «Համամասնական ընտրակարգով անցկացվող համայնքների» բառերով: Ի դեպ, նույն ձևակերպումը պետք է պահպանվի նաև նախագծի 24-րդ, 27-րդ և 28-րդ հոդվածներում:
	Ընդունվել է 
	Առաջարկվող ձևակերպումը կիրառվել է համապատասխան հոդվածներում:

	
	11) Նախագծի 23-րդ հոդվածից առաջարկվում է հանել «128-րդ հոդվածի վերնագրում, 1-ին մասում, 2-րդ մասում» բառերը:
	Ընդունվել է
	Նախագծի 23-րդ հոդվածից «128-րդ հոդվածի վերնագրում, 1-ին մասում, 2-րդ մասում» բառերը հանվել են

	
	12) Նախագծի 25-րդ հոդվածն առաջարկվում է շարադրել հետևյալ խմբագրությամբ․
Օրենսգրքի 128-րդ հոդվածը շարադրել նոր խմբագրությամբ.

Հոդված 128. Համամասնական ընտրակարգով անցկացվող համայնքների ավագանիների արտահերթ ընտրություն նշանակելը և անցկացնելը
1. Համամասնական ընտրակարգով անցկացվող համայնքների ավագանիների արտահերթ ընտրություններ նշանակում է կառավարությունը` համապատասխան ավագանու արձակվելուց հետո՝ երկշաբաթյա ժամկետում:

2. Երևանի, Գյումրու, Վանաձորի ավագանիների արտահերթ ընտրություններն անցկացվում են ավագանիների արտահերթ ընտրություն նշանակելու մասին որոշումն ուժի մեջ մտնելուց հետո՝ ոչ շուտ, քան 30, և ոչ ուշ, քան 40 օր հետո` առավել ուշ կիրակի օրը: Եթե Երևանի, Գյումրու, Վանաձորի ավագանիների արտահերթ ընտրության քվեարկության օրը համընկնում է Ազգային ժողովի ընտրությունների քվեարկության օրվա հետ, ապա ավագանու ընտրության օրը հետաձգվում է մեկ շաբաթով:

3. Համամասնական ընտրակարգով անցկացվող համայնքների ավագանիների (բացառությամբ՝ Երևան, Գյումրի, Վանաձոր համայնքների) արտահերթ ընտրությունն անցկացվում է սույն օրենսգրքի 120-րդ հոդվածի 1-ին մասով սահմանված օրերից այն օրը, որ պահպանվեն ընտրությունների կազմակերպման և անցկացման համար սույն հոդվածով սահմանված ժամկետները:

4. Համամասնական ընտրակարգով անցկացվող համայնքների ավագանու արտահերթ ընտրությունների անցկացման օրը նշանակում է Կենտրոնական ընտրական հանձնաժողովը՝ արտահերթ ընտրություններ նշանակելու մասին կառավարության որոշումն ուժի մեջ մտնելուց հետո՝ մեկշաբաթյա ժամկետում:

5. Արտահերթ ընտրությունների դեպքում ընտրություններին մասնակցող կուսակցությունների ընտրական ցուցակների գրանցման համար անհրաժեշտ փաստաթղթերը համապատասխան ընտրական հանձնաժողով են ներկայացվում քվեարկության օրվանից ոչ ուշ, քան 25 օր առաջ՝ մինչև ժամը 18.00-ն։
6. Արտահերթ ընտրությունների դեպքում ընտրություններին մասնակցող կուսակցությունների ընտրական ցուցակների գրանցումը կատարվում է քվեարկության օրվանից ոչ շուտ, քան 25, և ոչ ուշ, քան 20 օր առաջ` մինչև ժամը 18.00-ն:

7. Արտահերթ ընտրությունների դեպքում ընտրական տեղամասերը կազմավորվում, և տեղամասային կենտրոնները սահմանվում են քվեարկության օրվանից ոչ ուշ, քան 25 օր առաջ: Լիազոր մարմինն ընտրողների ցուցակները քվեարկության օրվանից ոչ ուշ, քան 20 օր առաջ հանձնում է տեղամասային կենտրոնի տարածքը տիրապետողին, որն այն փակցնում է տեղամասային կենտրոնում` բոլորի համար տեսանելի տեղում»:
	Ընդունվել է 
	Նախագծի 25-րդ հոդվածը շարադրվել է առաջարկվող խմբագրությամբ

	
	13) Նախագծի 26-րդ հոդվածի՝
ա) 1-ին մասը շարադրել հետևյալ խմբագրությամբ.

«վերնագրում՝ Երևանի Գյումրու և Վանաձորի բառերը փոխարինել Համամասնական ընտրակարգով անցկացվող համայնքի բառերով.»․
 բ) 2-րդ մասով առաջարկվող Օրենսգրքի 130-րդ հոդվածի նոր շարադրանքով ներկայացվող 3-րդ մասի
- 1-ին կետը շարադրել հետևյալ խմբագրությամբ. 1) կուսակցության կանոնադրության (դաշինքում ընդգրկված կուսակցությունների կանոնադրությունների) պատճենը, բոլոր էջերը կնքված և ստորագրված լիազոր ներկայացուցչի կողմից.

- 5-րդ կետում համապատասխանաբար բառը փոխարինել համապատասխան բառով:
	Ընդունվել է 
	Առաջարկվող փոփոխությունները կատարվել են

	
	14) Նախագծի 29-րդ և 30-րդ հոդվածների 1-ին մասերում, 32-րդ հոդվածում «Համայնքների» բառը փոխարինել Համամասնական ընտրակարգով անցկացվող համայնքի բառերով։
	Ընդունվել է
	Առաջարկվող փոփոխությունները կատարվել են

	
	15) Նախագծի 30-րդ հոդվածի 2-րդ մասով առաջարկվող փոփոխությամբ Օրենսգրքի 141-րդ հոդվածի՝
- 2-րդ մասում 10-րդ օրը բառերը փոխարինել 7-րդ օրը բառերով.

- 3-րդ մասում անհրաժեշտ է սահմանել կանոնակարգում կապված այն դեպքի հետ, երբ ընտրությանը մասնակցել է 4-ից պակաս կուսակցություն կամ դաշինք։
Ի դեպ, նշված խնդիրն առկա է նաև առաջադրման փուլում, երբ սահմանված ժամկետում որևէ կուսակցություն չի առաջադրվում կամ առաջադրվում է մեկ, երկու կամ երեք կուսակցություն:
	Ընդունվել է մասնակի
	Նախագծի 30-րդ հոդվածի 2-րդ մասով առաջարկվող փոփոխությամբ Օրենսգրքի 141-րդ հոդվածի 2-րդ մասում 10-րդ օրը բառերը փոխարինվել են 7-րդ օրը բառերով:

3-րդ մասում գործող «3» թիվը թողնվել է անփոփոխ:

	
	16) Նախագծի 31-րդ հոդվածն անհրաժեշտ է հանել: Ազգային ժողովի ընտրությունների հետ կապված այդ ինստիտուտն ունի լրջագույն բովանդակային նշանակություն և կապվում է ընտրական գործընթացի երկրորդ փուլի նշանակման հետ: ՏԻՄ ընտրություններում երկրորդ փուլ առկա չէ, ուստի անհասկանալի է, թե ինչու պետք է Օրենսգրքով սահմանվի մի ինստիտուտ, որը ընտրական իրավահարաբերությունների տեսանկյունից որևէ իրավական հետևանքի չի հանգեցնում:
	Ընդունվել է
	Կոալիցիաների ձևավորման վերաբերյալ դրույթները հանվել են:

	
	17) Նախագծի 33-րդ հոդվածում ընգրկված նոր բաժին 7-ում և դրա հոդվածներում պետք է կիրառվի ոչ թե «համայնքի ղեկավար» եզրույթը, այլ այնպիսի եզրույթ, որով հստակ կշեշտադրվի, որ իրավակարգավորումը վերաբերում է անուղղակի կարգով ընտրվող համայնքի ղեկավարին:
Նշված բաժինը ունի լրամշակման անհրաժեշտություն, քանի որ առանձին իրավակարգավորումներ լիարժեք չեն: Մասնավորապես, ինչ կարգով է փաստվում ցուցակի առաջին համարի հրաժարումը, ձայների հավասարության դեպքում վիճակահանության կարգը (հայտնի չէ, ով է սահմանում և ինչ կարգով), եթե մեկ թեկնածու է և չի հավաքում անհրաժեշտ թվով քվեներ՝ ինչ է տեղի ունենում:
	Ընդունվել է 
	Նախագծի 33-րդ հոդվածով առաջարկվող օրենսգրքի 142.1-ին հոդվածը լրացվել է նոր մասով՝ հետևյալ բովանդակությամբ.
«Սույն բաժնի իմաստով համայնքի ղեկավար է համարվում համամասնական ընտրակարգով ձևավորված ավագանու կողմից ընտրվող համայնքի ղեկավարը:»:

Քանի որ ներկայացվող իրավիճակում դեռևս առկա չէ մարմին, որին կարող է համայնքապետի թեկնածուն ներկայացնի իր հրաժարականը, դա կարող է արտահայտվել վերջինիս կամարտահայտման ցանկացած եղանակով:

Վիճակահանությունը նույնպես կարող է անցկացվել հավասար ձայներ ստացած թեկնածուների փոխընդունելի ցանկացած ձևով:

	
	18) Նախագծի 33-րդ հոդվածով առաջարկվող Օրենսգրքի 142.3-րդ հոդվածի  4-րդ մասն առաջարկվում է շարադրել հետևյալ խմբագրությամբ․ Համայնքի ղեկավարը անկախ իր ընտրության ժամկետից պաշտոնավարում է մինչև ավագանու լիազորությունների ժամկետի ավարտը:
	Ընդունվել է
	Նախագծի 33-րդ հոդվածով առաջարկվող Օրենսգրքի 142.3-րդ հոդվածի  4-րդ մասը շարադրվել է առաջարկվող խմբագրությամբ

	
	19) Նախագծի 35-րդ հոդվածի 2-րդ մասը սահմանվում է, որ համայնքի ղեկավարի կամ ավագանու լիազորությունների ժամկետի ավարտը ինքնաբերաբար հանգեցնում է մյուսի լիազորությունների ժամկետի ավարտին: Կարծում ենք, որ նշված մոտեցումը կարող է հանգեցնել հակասահմանադրական իրավիճակների, քանզի համայնքի ղեկավարի և ավագանու անդամի լիազորությունների ժամկետն ուղղակի սահմանված է Սահմանադրությամբ: Ի դեպ, այս նույն հարցադրումները վերաբերում են նաև «Տեղական ինքնակառավարման մասին» օրենքում փոփոխություններ և լրացումներ  կատարելու մասին» օրենքի նախագծի 2-րդ և 3-րդ հոդվածներին:
	Ընդունվել է մասամբ
	Անցումային դրույթները շարադրվել են հետևյալ խմբագրությամբ.

«2.
Այն համայնքներում, որտեղ մինչև սույն օրենքն ուժի մեջ մտնելը համայնքի ղեկավարը և ավագանին ընտրվել են մեծամասնական ընտրակարգով, և որոնց համար սույն օրենքով սահմանվում են ավագանու համամասնական ընտրակարգով ընտրություններ, սույն օրենքն ուժի մեջ մտնելուց հետո, եթե. 

1)
լրանում է ավագանու լիազորությունների ժամկետը կամ վաղաժամկետ դադարում (դադարեցվում) են ավագանու լիազորությունները, իսկ համայնքի ղեկավարի լիազորությունների ժամկետը չի լրանում, մեծամասնական ընտրակարգով ընտրված համայնքի ղեկավարը շարունակում է պաշտոնավարել մինչև իր լիազորությունների ժամկետի ավարտը, որից հետո սույն օրենքով սահմանված կարգով արդեն իսկ ընտրված և ձևավորված համայնքի ավագանին իր կազմից ընտրում է համայնքի ղեկավար.

2)
լրանում է համայնքի ղեկավարի լիազորությունների ժամկետը կամ վաղաժամկետ դադարում (դադարեցվում) են նրա լիազորությունները, իսկ ավագանու լիազորությունների ժամկետը չի լրանում, համայնքի ղեկավարի ընտրություն չի նշանակվում, իսկ վերջինիս լիազորություններն իրականացնում է համայնքի ղեկավարի պաշտոնակատարը՝ մինչև ավագանու լիազորությունների ժամկետը լրանալը:»:

	
	«Կուսակցությունների մասին» սահմանադրական օրենքում փոփոխություններ կատարելու մասին» սահմանադրական օրենքի նախագծում առաջարկվում է տերմինաբանությունը նույնացնել Ընտրական օրենսգրքի տերմինաբանության հետ:
	Ընդունվել է
	«Կուսակցությունների մասին» սահմանադրական օրենքում փոփոխություններ կատարելու մասին» սահմանադրական օրենքի նախագծում տերմինաբանությունը նույնացվել է Ընտրական օրենսգրքի տերմինաբանության հետ:

	Երևանի քաղաքապետարան
27.12.2019թ.

№01/7-122673հ
	Օրենքների նախագծերի վերաբերյալ առաջարկություններ և դիտողություններ չկան:
	Ընդունվել է ի գիտություն
	

	ՀՀ արդարադատության նախարարություն
25.02.2020թ.

№01//3678-2020
	1.«Ընտրական օրենսգիրք սահմանադրական օրենքում փոփոխություն և լրացում կատարելու մասին»  սահմանադրական օրենքի նախագծով (այսուհետ՝ Նախագիծ) նախատեսվում է ընտրությունների անցկացման նոր կարգ, համաձայն որի՝ 

- մինչև 4000 ընտրող ունեցող համայնքներում տեղական ինքնակառավարման մարմինների մեծամասնական կարգով ընտրություններ.

- 4000 և ավելի ընտրող ունեցող և մինչև 4000 ընտրող ունեցող բազմաբնակավայր  համայնքներում տեղական ինքնակառավարման մարմինների համամասնական ընտրություններ:

Նախագծով ընտրությունների անցկացման նոր կարգի սահմանումը հիմնավորվում է նրանով, որ 4 000-ից ավելի ընտրող ունեցող ինչպես նաև մինչև 4000 ընտրող ունեցող  բազմաբնակավայր համայնքներում անցում կկատարվի համայնքի ավագանու ընտրության ամբողջական համամասնական ընտրակարգի, որով օրենսդրական մակարդակով համայնքի ներկայացուցչական մարմնի համար կընձեռվեն մրցակցային պայմաններ, կապահովվի լայն քաղաքական ներգրավվածություն և ուժերի հարաբերակցություն: Այն լրացուցիչ խթան կհանդիսանա Հայաստանի Հանրապետության տեղական ինքնակառավարման համակարգում՝ համայնքի ավագանու ինստիտուտի զարգացման մասով: Համամասնական ընտրակարգի տարածումը 4000 և ավելի ընտրող ունեցող համայնքների տեղական ինքնակառավարման մարմինների ընտրությունների վրա պայմանավորված է այն հանգամանքով, որ նշված թվաքանակով ընտրող ունեցող համայնքների միջին բնակչությունը ենթադրաբար կկազմի շուրջ 5 000 մարդ, որի արդյունքում միանգամայն իրատեսական կհամարվի տեղական ընտրություններում քաղաքական մրցակցության ձևավորումը, կուսակցությունների և կուսակցությունների դաշինքների հետաքրքրվածությունը տեղական ընտրություններին հայտ ներկայացնելու և կուսակցական ցուցակներով ավագանու թեկնածություններ առաջադրելու իմաստով:

Ընդհանուր առմամբ ընդունելի համարելով Նախագծով նախատեսված փոփոխությունների անհրաժեշտությունը՝ այդուհանդերձ, Նախագծի դրույթների կիրառման ընթացքում իրավական խնդիրներից խուսափելու համար ստորև ներկայացնում ենք Նախագծի վերաբերյալ որոշ նկատառումներ: Այսպիսով՝
	
	

	
	1.1. Նախագծով նախատեսվում է «Ընտրական օրենսգրքի» (այսուհետ՝ Օրենսգիրք)  120-րդ հոդվածի 2-րդ մասից հանել «մինչև լիազորությունների ժամկետի լրանալը» բառերը, որի արդյունքում տեղական ինքնակառավարման մարմինների հերթական ընտրությունների  քվեարկության օրը պետք է լինի Կենտրոնական ընտրական հանձնաժողովի կողմից սահմանված օրերից լիազորությունների ժամկետի լրանալու օրվան առավել մոտ օրը:

Նախագծին կից ներկայացված հիմնավորման համաձայն՝  իրավակիրառական պրակտիկայում լինում են դեպքեր, երբ համայնքի դեռևս պաշտոնավարող ղեկավարի պաշտոնավարման ընթացքում տվյալ համայնքում Կենտրոնական ընտրական հանձնաժողովի  կողմից սահմանված օրերից որևէ մեկի մոտավոր համապատասխանությամբ նշանակվում և անցկացվում  է համայնքի ղեկավարի ընտրություն: Արդյունքում առաջանում է մի իրավիճակ, երբ համայնքի ղեկավարը դեռևս շարունակում է պաշտոնավարել, իսկ մեկ այլ անձ էլ ընտրվել է այդ պաշտոնում և այդպիսի իրավիճակները բացառելու համար նպատակահարմար է վերանայել օրենքի նշված դրույթը:

Այս առումով հարկ է նշել, որ հիշյալ իրավական կարգավորումը կարող է խնդրահարույց լինել իրավական որոշակիության ապահովման տեսանկյունից և տարընկալումների ու տարբեր մեկնաբանությունների տեղիք տալ՝ հաշվի առնելով այն հանգամանքը, որ լիազորությունների ժամկետի լրանալու օրվան առավել մոտ օրը կարող է դիտարկվել ինչպես դրան նախորդող, այնպես էլ հաջորդող օրը: Բացի այդ, հիշյալ ձևակերպան պարագայում կարող է ստեղծվել այնպիսի իրավիճակ, երբ համայնքի ավագանու կամ ղեկավարի լիազորությունների  ժամկետը օրենքով սահմանված կարգով ավարտվի՝ համայնքի նոր ընտրված ավագանու կամ ղեկավարի լիազորությունների ժամկետն օրենքով սահմանված կարգով դեռ չսկսված: Մասնավորապես՝ ընտրությունների արդյունքների բողոքարկման պարագայում կստեղծվի մի իրավիճակ, որի արդյունքում համայնքի կառավարումը հնարավոր չի լինի իրականացնել:

Ելնելով վերոգրյալից՝ գտնում ենք, որ Օրենսգրքի  120-րդ հոդվածի 2-րդ մասն անհրաժեշտ է թողնել անփոփոխ:
	Ընդունվել է մասնակի
	Այն դեպքերում, երբ ընտրությունները նշանակվել են համայնքի ղեկավարի լիազորությունները լրանալուց հետո՝ կնշանակվի համայնքի ղեկավարի պաշտոնակատար, և համայնքի կառավարումը չի խաթարվի:
Իսկ ավագանու անդամների ընտրությունների օրը վերջիններիս լիազորությունները լրանալուց հետո նշանակելու վերաբերյալ դրույթը հանվել է:

	
	1.2. Նախագծի՝ անցումային և եզրափակիչ դրույթներ պարունակող 35-րդ հոդվածի 2-րդ հոդվածի համաձայն՝ այն համայնքներում, որտեղ մինչև սույն օրենքն ուժի մեջ մտնելը համայնքի ղեկավարը և ավագանին ընտրվել են մեծամասնական ընտրակարգով, և որոնց համար սույն օրենքով սահմանվում են ավագանու համամասնական ընտրակարգով ընտրություններ, սույն օրենքն ուժի մեջ մտնելուց հետո, եթե. 

1. լրանում է ավագանու լիազորությունների ժամկետը կամ վաղաժամկետ դադարում (դադարեցվում) են ավագանու լիազորությունները, իսկ համայնքի ղեկավարի լիազորությունների ժամկետը չի լրանում, անցկացվում են ավագանու համամասնական ընտրակարգով ընտրություններ, իսկ համայնքի ղեկավարի լիազորությունները դադարում են օրենքի ուժով՝ օրենսգրքի 141-րդ հոդվածի 1-ին մասի 1-ին կետով կամ 2-րդ մասի 1-ին կետով նախատեսված որոշումն ընդունվելու հաջորդ օրը:

2. լրանում է համայնքի ղեկավարի լիազորությունների ժամկետը կամ վաղաժամկետ դադարում (դադարեցվում) են նրա լիազորությունները, իսկ ավագանու լիազորությունների ժամկետը չի լրանում, անցկացվում է ավագանու համամասնական ընտրակարգով ընտրություններ, իսկ մեծամասնական ընտրակարգով ընտրված ավագանու անդամների լիազորությունները դադարում են օրենքի ուժով օրենսգրքի 141-րդ հոդվածի 1-ին մասի 1-ին կետով կամ 2-րդ մասի 1-ին կետով նախատեսված որոշումն ընդունվելու հաջորդ օրը: 

Հիշյալ անցումային դրույթների իրացումն ապահովելու նպատակով «Տեղական ինքնակառավարման մասին» օրենքում փոփոխություններ և լրացումներ  կատարելու մասին» օրենքի նախագծով նախատեսվում է  սույն օրենքի 22-րդ հոդվածը լրացնել նոր 4-րդ մասով, որի համաձայն՝ համայնքի մեծամասնական ընտրակարգով ընտրված ավագանու անդամի լիազորությունները վաղաժամկետ դադարեցվում են օրենքի ուժով, եթե մեծամասնական ընտրակարգով ընտրված համայնքի ղեկավարի լիազորությունների ժամկետը լրանալու կամ վաղաժամկետ դադարելու (դադարեցվելու) հիմքով տեղի են ունեցել համամասնական ընտրակարգով տեղական ինքնակառավարման մարմինների  ընտրություններ, իսկ նույն օրենքի 26-րդ հոդվածը նախատեսվում է լրացնել նոր 8-րդ մասով, ըստ որի՝ համայնքի մեծամասնական ընտրակարգով ընտրված ղեկավարի լիազորությունները վաղաժամկետ դադարեցվում են օրենքի ուժով, եթե մեծամասնական ընտրակարգով ընտրված ավագանու  լիազորությունների ժամկետը լրանալու կամ վաղաժամկետ դադարելու (դադարեցվելու) հիմքով տեղի են ունեցել համամասնական  ընտրակարգով տեղական ինքնակառավարման մարմինների  ընտրություններ:

Այս առումով հարկ է անդրադառնալ հետևյալ իրավական կարգավորումներին՝ 

Հայաստանի Հանրապետության Սահմանադրության 181-րդ հոդվածի 1-ին մասի համաձայն՝ տեղական ինքնակառավարման մարմիններն են համայնքի ավագանին և համայնքի ղեկավարը, որոնք ընտրվում են հինգ տարի ժամկետով: Ընտրական օրենսգրքով կարող է սահմանվել համայնքի ղեկավարի ուղղակի կամ անուղղակի ընտրություն: Համայնքի ղեկավարի ուղղակի ընտրության դեպքում կիրառվում են Սահմանադրության 7-րդ հոդվածով սահմանված ընտրական իրավունքի սկզբունքները: Տվյալ դրույթով  հստակ սահմանվում է, որ տեղական ինքնակառավարման մարմինները ընտրվում են հինգ տարի ժամկետով և նրանց լիազորությունները դադարում են ժամկետի  լրանալու պահից սկսած: 


«Տեղական ինքնակառավարման մասին» օրենքի 22-րդ հոդվածի համաձայն՝
«Համայնքի ավագանու անդամի լիազորությունները վաղաժամկետ դադարեցվում են, եթե`

1) դադարեցվել է նրա` Հայաստանի Հանրապետության քաղաքացիությունը.

2) նա դադարել է համայնքի բնակիչ լինելուց.

3) դատարանի` օրինական ուժի մեջ մտած դատավճռով դատապարտվել է ազատազրկման և կրում է պատիժը.

4) նա զորակոչվել կամ ծառայության է անցել զինված ուժերում և այլ զորքերում.

5) դատարանի` օրինական ուժի մեջ մտած վճռով նա անգործունակ, անհայտ բացակայող կամ մահացած է ճանաչվել.

6) նա ավագանու անդամության հետ անհամատեղելի պաշտոն է զբաղեցնում.

7) նա մեկ տարվա ընթացքում անհարգելի պատճառով բացակայել է ավագանու նիստերի կամ քվեարկությունների կամ մշտական հանձնաժողովի նիստերի (որը պետք է արտացոլված լինի իր մասնակցությամբ ավագանու նիստերի ընթացքում ընդունված փաստաթղթերի ստորագրություններով) ավելի քան կեսից.

8) նա հրաժարական է տվել:

 3. Համայնքի ավագանու անդամի լիազորությունները վաղաժամկետ դադարում են, եթե նա մահացել է»:

Հիշյալ օրենքի 26-րդ հոդվածում նախատեսված են համայնքի ղեկավարի լիազորությունների վաղաժամկետ դադարեցման նույնաբովանդակ հիմքեր:


Վերը շարադրված  իրավական նորմերի և  Նախագծով նախատեսված համայնքի ավագանու անդամների և ղեկավարի լիազորությունները վաղաժամկետ դադարեցնելու հիմքերի համադրման արդյունքում հարկ ենք համարում նշել, որ համամասնական ընտրակարգով տեղական ինքնակառավարման մարմիների ընտրությունների անցկացումը՝ որպես  համայնքի ավագանու անդամների և ղեկավարի լիազորությունները վաղաժամկետ դադարեցնելու հիմք, չի համընկնում օրենքով նախատեսված լիազորությունների վաղաժամկետ դադարեցման հիմքերի բնույթի և իրավական բովանդակության հետ՝ հաշվի առնելով այն հանգամանքը, որ օրենքով սահմանված հիմքերը, ըստ էության, կապված են վերջիններիս իրավական կարգավիճակի, պաշտոնի հետ անհամատեղելիության, ինչպես նաև սույն օրենքով  և այլ օրենքներով նախատեսված պահանջները չպահպանելու հետ, ուստի այս առումով առաջարկում ենք լրացուցիչ քննարկել հիշյալ հիմքերի նախատեսման հիմնավորվածությունը:
	Ընդունվել է մասնակի
	Անցումային դրույթները շարադրվել են հետևյալ խմբագրությամբ.
«2.
Այն համայնքներում, որտեղ մինչև սույն օրենքն ուժի մեջ մտնելը համայնքի ղեկավարը և ավագանին ընտրվել են մեծամասնական ընտրակարգով, և որոնց համար սույն օրենքով սահմանվում են ավագանու համամասնական ընտրակարգով ընտրություններ, սույն օրենքն ուժի մեջ մտնելուց հետո, եթե. 

1)
լրանում է ավագանու լիազորությունների ժամկետը կամ վաղաժամկետ դադարում (դադարեցվում) են ավագանու լիազորությունները, իսկ համայնքի ղեկավարի լիազորությունների ժամկետը չի լրանում, մեծամասնական ընտրակարգով ընտրված համայնքի ղեկավարը շարունակում է պաշտոնավարել մինչև իր լիազորությունների ժամկետի ավարտը, որից հետո սույն օրենքով սահմանված կարգով արդեն իսկ ընտրված և ձևավորված համայնքի ավագանին իր կազմից ընտրում է համայնքի ղեկավար.

2)
լրանում է համայնքի ղեկավարի լիազորությունների ժամկետը կամ վաղաժամկետ դադարում (դադարեցվում) են նրա լիազորությունները, իսկ ավագանու լիազորությունների ժամկետը չի լրանում, համայնքի ղեկավարի ընտրություն չի նշանակվում, իսկ վերջինիս լիազորություններն իրականացնում է համայնքի ղեկավարի պաշտոնակատարը՝ մինչև ավագանու լիազորությունների ժամկետը լրանալը:»:

	
	1.3. Նախագծով նախատեսվում է Օրենսգիրքը լրացնել 4.1-րդ բաժնով, որն ամրագրում է տեղական ինքնակառավարման մարմինների ընտրությունների ընդհանուր դրույթները, որում ներառված են և՛ մեծամասնական, և՛ համամասնական ընտրակարգի դրույթները: 

Այս առումով գտնում ենք, որ Օրենսգրքով նախատեսված կարգավորումների բովանդակային հաջորդականության և համակարգվածության ապահովման տեսանկյունից Օրենսգրքը 4.1-րդ բաժնով լրացնելու փոխարեն, անհրաժեշտ է նոր խմբագրությամբ շարադրել Օրենսգրքի 5-րդ և 6-րդ բաժինները՝ հաշվի առնելով դրանցում ամրագրված դրույթների և՛ մեծամասնական, և համամասնական ընտրակարգին վերաբերելու հանգամանքը: 

Վերոգրյալի համատեքստում առաջարկում ենք նաև Նախագծի 104.1-րդ հոդվածի 1-ին մասը ներառել 104.2-րդ հոդվածի մեջ՝ որպես 6-րդ մաս՝ հաշվի առնելով այն հանգամանքը, որ հիշյալ մասով նախատեսված դրույթները նույնպես հանդիսանում են ընտրական համակարգի մաս:
	Ընդունվել է մասնակի
	5-րդ բաժնում կարգավորվում են համայնքի ղեկավարի և համայնքի ավագանու անդամի մեծամասնական, իսկ 6-րդ բաժնում՝ համամասնական ընտրակարգով ընտրությունների հետ կապված հարաբերությունները:
Նախագծի 104.1-րդ հոդվածի 1-ին մասը ներառվել է 104.2-րդ հոդվածի մեջ՝ որպես 6-րդ մաս:

	
	1.4. Նախագծով նախատեսվում է ուժը կորցրած ճանաչել Օրենսգրքի  141-րդ հոդվածի 5-րդ մասը, որի համաձայն ՝ եթե սույն հոդվածի 4-րդ մասով սահմանված կարգով մանդատների բաշխման արդյունքով կուսակցություններից (կուսակցությունների դաշինքներից) մեկը ստանում է տեղերի 40 տոկոսից ավելին, սակայն ոչ բացարձակ մեծամասնությունը, ապա տեղերի բացարձակ մեծամասնությունը տրվում է այդ կուսակցությանը (կուսակցությունների դաշինքին): Եթե տեղերի 40 տոկոսից ավելին ստանում է երկու կուսակցություն (կուսակցությունների դաշինք), սակայն ոչ բացարձակ մեծամասնությունը, ապա տեղերի բացարձակ մեծամասնությունը տրվում է այն կուսակցությանը (կուսակցությունների դաշինքին), որն ստացել է առավել թվով մանդատներ: Մնացած մանդատները բաշխվում են մանդատների բաշխմանը մասնակցելու իրավունք ստացած մյուս կուսակցությունների (կուսակցությունների դաշինքների) ընտրական ցուցակների միջև: Այս առումով հարկ է նշել, որ Նախագծում բացակայում է տվյալ նորմը ուժը կորցրած ճանաչելու հիմնավորումը:  
	
	

	
	1.5. Նախագծով նախատեսված 142.1-րդ հոդվածի 1-ին և 2-րդ մասերում առկա է բովանդակային կրկնություն: Այս առումով նկատի ունենալով «Նորմատիվ իրվական ակտերի մասին» օրենքի 13-րդ հոդվածի 8-րդ մասի դրույթները, որոնց համաձայն՝ նորմատիվ իրավական ակտերում բացառվում են իրավական նորմերի անհիմն կրկնությունները և ներքին հակասությունները, առաջարկում ենք Նախագծի հիշյալ դրույթները խմբագրել:
	Ընդունվել է
	Ներքին հակասությունը վերացվել է, 142.1-րդ հոդվածի 1-ին և 2-րդ մասերը միավորելու միջոցով:

	
	1.6. Նախագծում առկա են նաև տեխնիկական բնույթի խնդիրներ: Այսպես՝
1)Նախագծի 1-ին հոդվածում անհրաժեշտ է նշել իրավական ակտի լրիվ անվանումը՝ նկատի ունենալով «Նորմատիվ իրավական ակտերի մասին» օրենքի 18-րդ հոդվածի 4-րդ մասի պահանջը, որի համաձայն՝ սահմանադրական օրենք հանդիսացող օրենսգրքի լրիվ անվանումը հիշատակելիս դրանում հետևյալ հաջորդականությամբ ներառվում են օրենքի ընդունման տարին, ամիսը (տառերով),ամսաթիվը, օրենսգրքի վերնագիրը և «սահմանադրական օրենք» բառերը:
	Ընդունվել է
	Նախագծի 1-ին հոդվածում նշվել է իրավական ակտի լրիվ անվանումը, այնտեղ ներառելով օրենքի ընդունման տարին, ամիսը (տառերով),ամսաթիվը, օրենսգրքի վերնագիրը և «սահմանադրական օրենք» բառերը:

	
	2) Նախագծի 1-ին հոդվածում «Ազգային ժողով» բառերից հետո անհրաժեշտ է լրացնել «Հոդված 5. Ուղղակի ընտրական իրավունք» բառերը կամ նոր խմբագրությամբ շարադրել միայն 5-րդ հոդվածի 1-ին մասը:
	Ընդունվել է
	Նախագծի 1-ին հոդվածը խմբագրվել է

	
	3) Նախագծի 13-րդ հոդվածում «լրացնել» բառից հետո անհրաժեշտ է լրացնել «հետևյալ բովանդակությամբ» բառերը՝  նկատի ունենալով «Նորմատիվ իրավական ակտերի մասին» օրենքի 33-րդ հոդվածի դրույթները: Այս դիտողությունը վերաբերում է նաև Նախագծի 31-րդ և 33-րդ հոդվածների դրույթներին:
	Ընդունվել է
	Նախագծի 13-րդ հոդվածում «լրացնել» բառից հետո լրացվել են «հետևյալ բովանդակությամբ» բառերը

	
	4) Նախագծի 27-րդ հոդվածով նախատեսվում է  փոփոխություն կատարել նաև Օրենսգրքի 139-րդ հոդվածի 3-րդ և 141-րդ հոդվածի 6-րդ մասերում, որոնք նպատակահարմար է ներառել ոչ թե 27-րդ, այլ համապատասխանաբար՝  Նախագծի 29-րդ և 30-րդ հոդվածներում, քանի որ դրանցով  նախատեսված փոփոխություններ վերաբերում են  Օրենսգրքի  կոնկրետ 139-րդ և 141-րդ հոդվածներին:
	Ընդունվել է 
	Առաջարկվող փոփոխությունները կատարվել են

	
	5) Նախագծով նախատեսվում է փոփոխություններ կատարել օրենսգրքի մի շարք հոդվածներում՝ «Երևան քաղաքի, Գյումրի քաղաքի, Վանաձոր քաղաքի» բառերը փոխարինել «համամասնական ընտրակարգով անցկացվող համայնքի ավագանու» բառերով: Այս առումով առաջարկում ենք համապատասխան փոփոխություններ կատարել նաև օրենսգրքի այն հոդվածներում, որտեղ շարունակում են կիրառվել հիշյալ դրույթները:
	Ընդունվել է 
	Նախագծով բոլոր նմանատիպ եզրույթները փոխարինվել են

	
	2. «Կուսակցությունների մասին» սահմանադրական օրենքում փոփոխություններ կատարելու մասին» սահմանադրական օրենքի նախագիծը համապատասխանում է Հայաստանի Հանրապետության օրենսդրության պահանջներին:
	Ընդունվել է ի գիտություն
	

	
	3. «Տեղական ինքնակառավարման մասին» օրենքում փոփոխություններ և լրացումներ կատարելու մասին» օրենքի նախագծի վերաբերյալ անհրաժեշտ է նկատի ունենալ սույն եզրակացության 1.2.-րդ կետի դրույթները:
	Ընդունվել է
	

	
	3.1. Նախագծի 2-րդ հոդվածին հաջորդող հոդվածների համարակալումն անհրաժեշտ է վերանայել՝ նկատի ունենալով «Նորմատիվ իրավական ակտերի մասին» օրենքի 14-րդ հոդվածի 2-րդ մասի դրույթները:
	Ընդունվել է 
	Նախագծի համարակալումը շտկվել է

	
	3.2. Նախագծի հոդվածներում «լրացնել» բառից հետո անհրաժեշտ է լրացնել «հետևյալ բովանդակությամբ» բառերը՝  նկատի ունենալով «Նորմատիվ իրավական ակտերի մասին» օրենքի 33-րդ հոդվածի դրույթները:
	Ընդունվել է
	Առաջարկվող փոփոխությունները կատարվել են

	
	4. «Երևան քաղաքում տեղական ինքնակառավարման մասին» օրենքում փոփոխություններ և լրացում կատարելու մասին» օրենքի նախագծի 2-րդ հոդվածում «լրացնել» բառից հետո անհրաժեշտ է լրացնել «հետևյալ բովանդակությամբ» բառերը՝  նկատի ունենալով «Նորմատիվ իրավական ակտերի մասին» օրենքի 33-րդ հոդվածի դրույթները:
	Ընդունվել է
	Առաջարկվող փոփոխությունը կատարվել է


